
Injil 13-ⱪisim 
«Tesalonikaliⱪlarƣa «1» »

(Rosul Pawlusniǌ Tesalonika xǝⱨiridiki jamaǝtkǝ 
yazƣan birinqi mǝktupi)

Kirix sɵz

Tesalonika xǝⱨiri (bügünki Gretsiyǝdiki Salonika) ǝyni waⱪittiki Rim imperiyǝsiniǌ 
Makedoniyǝ ɵlkisigǝ jaylaxⱪan, yipǝk sodisi ⱪilidiƣan qoǌ mǝrkǝz idi. Rosul Pawlusniǌ u 
yǝrgǝ Mǝsiⱨni jakarlax üqün tunji berixi «Ros.» 17:1-10dǝ hatirilǝngǝn. Bu wǝⱪǝlǝr miladiyǝ 
52- yaki 53-yili yüz bǝrgǝn. Tesalonikadiki jamaǝtniǌ ǝⱨwalini, xundaⱪla bu hǝtni obdan 
qüxinip yetix üqün Injildiki bu ⱪisimdin kɵp ayǝtlǝrni toluⱪ nǝⱪil kǝltürimiz: —

«Ular sǝpirini dawam ⱪilip Amfipolis wǝ Apolloniya xǝⱨǝrliridin ɵtüp, Tesalonika xǝⱨirigǝ 
kǝldi. U yǝrdǝ Yǝⱨudiylarniǌ sinagogi (ibadǝthanisi) bar idi. Pawlus aditi boyiqǝ ularniǌ 
arisiƣa kirip, uda üq xabat küni u yǝrdǝ jǝm bolƣanlar bilǝn muⱪǝddǝs yazmilarni xǝrⱨlǝp 
munazirilixip, ularƣa Mǝsiⱨniǌ azab-oⱪubǝtlǝrni tartⱪandin keyin ɵlümdin tirilixi muⱪǝrrǝr 
dǝp ⱨǝm qüxǝndürdi ⱨǝm ispatlidi wǝ: — Mǝn silǝrgǝ jakarliƣan muxu Əysa dǝl Ⱪutⱪuzƣuqi-
Mǝsiⱨniǌ Ɵzi xu! — dedi.

Yǝⱨudiylarniǌ iqidin bǝzilǝr ⱪayil bolup ixinip, Pawlus bilǝn Silasⱪa ⱪoxuldi; xundaⱪla 
Hudadin ⱪorⱪidiƣan Greklǝrdin zor bir top adǝmlǝr wǝ az bolmiƣan yuⱪiri tǝbiⱪidiki grek 
ayallarmu xundaⱪ ixǝndi. Biraⱪ Yǝⱨudiylar buniǌƣa ⱨǝsǝt ⱪilip, birnǝqqǝ ⱪǝbiⱨ adǝmlǝrni 
yiƣip, bir top adǝmlǝrni toplap, xǝⱨǝrni astin-üstün ⱪiliwǝtti. Yǝⱨudiylar Pawlus bilǝn Silasni 
tutup, xǝⱨǝr hǝlⱪ keǌǝxmisigǝ tapxurup berix mǝⱪsitidǝ Yasun isimlik birsiniǌ ɵyigǝ 
basturup bardi. Lekin ular ikkiylǝnni tapalmay ular Yasun wǝ baxⱪa birnǝqqǝ ⱪerixdaxni xǝⱨǝr 
ǝmǝldarliriniǌ aldiƣa tartip apirip:

— Ⱨǝmmǝ jaylarda alǝmni astin-üstün ⱪiliwǝtkǝn axu adǝmlǝr muxu yǝrgimu yetip kǝldi; 
Yasun ularni ɵyidǝ ⱪobul ⱪildi. Ular Əysa isimlik baxⱪa bir padixaⱨ bar dǝp, Rim imperatori 
Ⱪǝysǝrniǌ pǝrmanliriƣa ⱪarxi qiⱪiwatidu! — dǝp quⱪan selixti.

Ular bu sɵzlǝr bilǝn xǝⱨǝr ǝmǝldarliri bilǝn halayiⱪni dǝkkǝ-dükkigǝ selip ⱪoydi. Xǝⱨǝr 
ǝmǝldarliri Yasun wǝ baxⱪa tutup kelingǝnlǝrdin kapalǝt puli alƣandin keyin, ularni ⱪoyuwǝtti.

Ⱪerindaxlar ⱨayal bolmay Pawlus bilǝn Silasni xu küni keqidǝ Beriya xǝⱨirigǝ ǝwǝtiwǝtti. 
Ular u yǝrgǝ yetip barƣanda, Yǝⱨudiylarniǌ sinagogiƣa kirdi...

 ...Lekin Tesalonikadiki Yǝⱨudiylar Hudaniǌ sɵz-kalaminiǌ Pawlus arⱪiliⱪ Beriyadimu 
jakarlinidiƣanliⱪini aǌlap, u yǝrgimu berip topilaǌ kɵtürmǝkqi bolup, ammini ⱪutratti. 
Xuniǌ bilǝn ⱪerindaxlar Pawlusni dǝrⱨal deǌiz boyiƣa ǝwǝtiwǝtti. Silas bilǝn Timotiy bolsa 
Beriyada ⱪaldi. Pawlusni uzitip maǌƣanlar uni Afina xǝⱨirigiqǝ elip bardi. Andin ular 
Pawlusniǌ: — «Silǝr Silas bilǝn Timotiyƣa mumkinⱪǝdǝr meniǌ yenimƣa tezraⱪ kǝlsun dǝp 
yǝtküzüp ⱪoyuǌlar» degǝn tapxuruⱪini elip, Beriyaƣa ⱪaytip kǝldi...».

Luⱪa biz üqün hatiriligǝn yuⱪiriⱪi bayanlarƣa asasǝn, Pawlusniǌ uxbu hetiniǌ kɵp 
pakitliri wǝ tǝpsilatlirini tehimu yahxiraⱪ qüxinip yetǝlǝymiz. Birinqidin, kɵrünǝrlik bolƣini 
xuki, Pawlus wǝ ⱨǝmraⱨliri xu yǝrdin ziyankǝxlik bilǝn ⱨǝydǝlgüqǝ Tesalonika xǝⱨiridǝ pǝⱪǝt 

üq ⱨǝptila turƣan («Ros.» 17:2). Pawlus ular arisida xunqǝ ⱪisⱪa mǝzgil bolƣini bilǝn, 
Tesalonikadiki jamaǝt xu waⱪit iqidǝ tuƣulƣan! Ular xübⱨisizki, Rǝb Əysaniǌ «uruⱪ qaqⱪuqi» 
degǝn tǝmsilidǝ eytilƣan, mol ⱨosul beridiƣan «yahxi tupraⱪ»tin idi! («Mat.» 13:3-23, «Mar.» 
3:4-20, «Luⱪa» 4:8-15).

Yuⱪiriⱪida «Rosullarniǌ paaliyǝtliri»din nǝⱪil kǝltürülgǝn ayǝtlǝrdin ⱪariƣanda 
Tesalonikadiki jamaǝttǝ ⱨǝm Yǝⱨudiylar ⱨǝm «Hudadin ⱪorⱪⱪan» greklarniǌmu bar idi. 
Muxundaⱪ greklar Tǝwratniǌ hǝwirigǝ ⱪiziⱪip ixǝngǝn bolup, ⱨǝr ⱨǝptǝ «xabat küni»dǝ 
Yǝⱨudiylarniǌ «sinagog» (ibadǝthana, duahana)iƣa kelip dua ⱪilix wǝ Tǝwratni oⱪuxlirini 
aǌlax üqün ularƣa ⱪoxulatti. «Galatiyaliⱪlarƣa»diki «kirix sɵz»imizni kɵrüǌ. Jamaǝttǝ yǝnǝ, 
butpǝrǝslikni taxlap biwasitǝ Mǝsiⱨniǌ yoliƣa kirgǝn qoǌ bir top adǝmlǝr bar idi (1:9ni 
kɵrüǌ).

Baxⱪa kɵp jaylarda yüz bǝrgǝndǝk, hux hǝwǝrni qǝtkǝ ⱪeⱪip Əysaniǌ ɵz Mǝsiⱨi ikǝnlikini 
etirap ⱪilixni rǝt ⱪilƣan «sinagog»diki Yǝⱨudiylar uni etirap ⱪilƣanlarƣa ziyankǝxlik ⱪilixⱪa 
baxlidi. Ularniǌ ⱨǝsǝthorluⱪiniǌ pǝwⱪul’addǝ sǝwǝbi, Hudaniǌ nijati hux hǝwǝr arⱪiliⱪ 
pǝⱪǝt ɵzlirigila ǝmǝs, «yat ǝllikllǝr»gimu jakarlanƣinidin ibarǝt idi. Mana muxu ǝsliy butpǝrǝs 
bolƣanlarƣimu towa ⱪilix, yeǌi ⱨayatⱪa erixix pursiti yaritip berilmǝktǝ!

Nǝtijidǝ yuⱪiriⱪi «Rosullarniǌ paaliyǝtliri»diki ayǝtlǝrdǝ hatirilǝngǝndǝk, xuniǌdǝk 
uxbu hǝttǝ tilƣa elinƣandǝk, ixǝnmigǝn Yǝⱨudiylar taipilǝrni ⱪutritip etiⱪadqilarƣa 
ziyankǝxlik ⱪildurdi (2:14-15). Ular bu ziyankǝxlikni baxⱪa xǝⱨǝrlǝrgiqǝ yürgüzdi («Ros.» 
17:13).

Rosul Pawlus bu ⱪisⱪa üq ⱨǝptǝ iqidǝ Hudaniǌ sɵzini xunqǝ zor ⱪizƣinliⱪ bilǝn ⱪobul 
ⱪilƣan bu ⱪǝdirlik kixilǝrgǝ jan-jenidin yeⱪin boldi. Ulardin ayrilixⱪa mǝjbur bolup wǝ ularniǌ 
tohtawsiz ⱪattiⱪ ziyankǝxlikkǝ dawamliⱪ uqriƣanliⱪidin hǝwǝrdar bolup, keyinki aylarda u 
ⱨǝmkarliri bilǝn ular üqün üzlüksiz jiddiy duada boldi. Kɵp waⱪitlarda ulardin ⱨeq hǝwǝr yoⱪ 
idi. Ahirida, Pawlus ularniǌ ⱨalidin undaⱪ hǝwǝrsiz ⱪelixⱪa ⱪarap turulmay, ularni ziyankǝxlik 
astida etiⱪadtin yenip qiⱪarmikin dǝp ǝnsirǝp, ǝⱨwalni bilix ⱨǝm ularni riƣbǝtlǝndürüxkǝ 
Afina xǝⱨiridin Timotiyni ularniǌ yeniƣa ǝwǝtti. Ular etiⱪadta kiqik bowaⱪlardǝk bolup, ular 
xunqǝ eƣir azab-oⱪubǝtlǝrgǝ uqriƣan bolƣaqⱪa, «etiⱪadimiz bǝlkim durus ǝmǝs» yaki «bizdǝ 
birǝr ǝyib boluxi kerǝk, xuǌa Huda bizni jazalawatamdikin?», dǝp oylap ⱪelixi mumkin bolatti. 
Timotiy ularƣa: Xundaⱪ biaram bolmaǌlar, ziyankǝxlik wǝ azab-oⱪubǝt biz Mǝsiⱨ etiⱪad 
ⱪilƣuqilarniǌ nur wǝ ⱨǝⱪiⱪǝtkǝ ǝgǝxixidiƣan etiⱪadliⱪ ⱨayatimizniǌ normal bir ⱪismidur» 
degǝndǝk tǝlim bǝrdi. Əmǝliyǝttǝ bundaⱪ ixlar Hudaniǌ pilaniniǌ bir bɵlikidur (3:1-5). Biz 
Əysa Mǝsiⱨkǝ mǝnsüp bolup, Hudaƣa ihlasmǝnlik bilǝn yaxaymǝn dǝp iradǝ baƣlaydikǝnmiz, 
ⱨayatimizda bir yolda bolmisa baxⱪa bir yolda azab-oⱪubǝt yaki ziyankǝxlik bolmisa, undaⱪta 
etiⱪadimizniǌ bir yeri durus bolmay ⱪalidu! («2Tim.» 3:12).

Pawlus Korint xǝⱨiridǝ turƣinida Timotiy (bǝlkim Silas bilǝn) Tesalonikadin uniǌ yeniƣa 
ⱪaytip kǝldi. Ular Pawlusⱪa, Tesalonikadiki ⱪerindaxlar pǝⱪǝt ziyankǝxlik astida pǝⱪǝt qiǌ 
turupla ⱪalmay, bǝlki etiⱪad wǝ meⱨir-muⱨǝbbǝtniǌ ⱨǝrⱪaysi jǝⱨǝtliridǝ ɵsüp yetilip, 
kamalǝtkǝ ⱪarap maǌmaⱪta; xundaⱪla seni wǝ bizni intayin seƣinƣan dǝp hǝwǝr yǝtküzdi 
(3:6-10). Xuniǌ bilǝn birgǝ ⱪerindaxlar Hudaniǌ sɵzini ǝtrapidiki barliⱪ rayonlarƣimu 
yǝktüzüptu, (1:8-10), dǝp hǝwǝr yǝtküzidu. Xuǌa rosul tolup taxⱪan xadliⱪ wǝ muⱨǝbbǝt iqidǝ 
ularƣa bu hǝtni yazidu. Mǝzkur hǝt pǝⱪǝt riƣbǝt-tǝsǝlli yǝtküzidiƣan mǝktup, halas. Uniǌ 

ⱨeqyeridǝ tǝnbiⱨ yaki birǝr illǝtlǝrni tüzitix sɵzliridin ⱪilqǝ puraⱪ yoⱪtur. Ⱨalbuki, hǝttǝ 
ⱪimmǝtlik bolƣan tǝlim tüsini alƣan sɵzlǝr, xundaⱪla rosulniǌ barliⱪ hǝtliridǝ daim degüdǝk: 
«tehimu kɵp», «tehimu exip taxⱪan» degǝn sɵzlǝr tepilidu — demǝk, etiⱪadtin qiⱪⱪan tehimu 
kɵp ǝjir, muⱨǝbbǝtniǌ tehimu kɵp ipadiliri bolsun, degǝn ündǝxliri bar.

Jamaǝttiki birnǝqqǝ ⱪerindaxlar alǝmdin ɵtkǝnidi-dǝ, rosul ularni «ɵlüm iqidǝ uhliƣan» 
dǝydu. (4:13). Nǝqqisi ziyankǝxliktǝ ɵltürülgǝn boluxi mumkin idi. Lekin Pawlus jamaǝttikilǝrgǝ 
Rǝb Əysa ⱪaytip kǝlgǝndǝ etiⱪadqilarniǌ ⱨalitiniǌ ɵzgirixliri toƣrisidiki tǝlimlǝr bilǝn tǝsǝlli 
beridu (4:13-5:11). Rǝb Əysa bu dunyaƣa ⱪaytip kǝlginidǝ biz bu dunyada tehi ⱨayat yaxawatⱪan 
bolsaⱪ, Mǝsiⱨ Əysaniǌ asmandiki bulutlar bilǝn qüxkinidǝ, biz sɵygǝn, «ɵlüm iqidǝ uhliƣan» 
ⱪerindaxlarniǌ uniǌ bilǝn billǝ kǝlgǝnlikinimu kɵrimiz. U qaƣda biz Rǝb bilǝn kɵrüxüxkǝ 
ⱨawaƣa kɵtürülimiz! — dǝydu. Ⱨǝmmimiz uquxni ɵginimiz!

Hǝt xundaⱪ addiy wǝ oquⱪ kɵǌüllük bilǝn yezilƣaqⱪa, izaⱨatlar adǝttikidǝk kɵp bolmaydu 
wǝ «ⱪoxumqǝ sɵz» ⱪoxmaymiz.

Pawlusniǌ uxbu hǝtni yezip ⱪisⱪa mǝzgildin keyin ularƣa alaⱨidǝ nǝqqǝ mǝsilǝ toƣruluⱪ 
yazƣan ikkinqi hetigǝ bolsa «ⱪoxumqǝ sɵz»imiz bar bolidu. Biz yǝnǝ burunⱪi adǝttikidǝk 
hǝtniǌ mǝzmunini nǝqqǝ bɵlǝkkǝ bɵlmǝymiz. Oⱪurmǝnlǝr mǝzkur hǝtni oⱪux jǝryanida xuni 
bayⱪayduki, hǝtniǌ ⱨǝmmisi bir-biridin ayrilmas bir gǝwdidur. Yǝnǝ tǝkitlǝymizki, hǝttiki 
bablar wǝ ayǝtlǝrniǌ «tǝrtip rǝⱪǝmliri» oⱪurmǝn ixǝngüqilǝrgǝ ⱪolayliⱪ bolsun üqün 
kɵqürgüqilǝr tǝripidin ⱪoxulƣan bolup, ular ǝsli hǝtniǌ bir ⱪismi ǝmǝs idi.

••••••••



6

Tesalonikaliⱪlarƣa «1»

Rosul Pawlus Tesalonika xǝⱨiridiki jamaǝtkǝ yazƣan birinqi mǝktup
Pawlusniǌ salamliri, tǝxǝkkür etixliri wǝ riƣbǝtlǝndürüxliri

1 1 Mǝnki Pawlus, Silas ⱨǝmdǝ Timotiydin HudaAtimiz wǝ Rǝbbimiz Əysa Mǝsiⱨdǝ bolƣan, 
Tesalonika xǝⱨiridiki jamaǝtkǝ salam. 

Silǝrgǝ meⱨir-xǝpⱪǝt wǝ hatirjǝmlik bolƣay!12

2 Biz dualirimizda silǝrni yad etip turup, Hudaƣa silǝr üqün ⱨǝrdaim tǝxǝkkür eytimiz;3

 

3 HudaAtimizniǌ aldida etiⱪadiǌlardin bolƣan ǝmǝlliriǌlarni, meⱨir-muⱨǝbbǝttin qiⱪⱪan 
japaliⱪ ǝjriǌlarni, Rǝbbimiz Əysa Mǝsiⱨkǝ baƣliƣan ümidtǝ bolƣan qidamliⱪiǌlarni izqil 
ǝslǝp turuwatimiz.45

 4 Qünki ǝy ⱪerindaxlar, Huda sɵygǝnlǝr, Uniǌ silǝrni talliƣanliⱪi bizgǝ 
ayan. 5 Qünki hux hǝwirimiz silǝrgǝ yǝtküzülginidǝ sɵzlǝr bilǝnla ǝmǝs, bǝlki küq-ⱪudrǝt bilǝn, 
Muⱪǝddǝs Roⱨ bilǝn, mutlǝⱪ jǝzmlǝxtürülgǝn ⱨalda silǝrgǝ yǝtküzülgǝn; uniǌ üstigǝ, bizniǌ 
silǝrniǌ araǌlarda bolƣinimizda silǝrni dǝp ɵzimizni ⱪandaⱪ tutⱪanliⱪimizni obdan bilisilǝr.6

6 Xuniǌ bilǝn silǝr eƣir azab-oⱪubǝt iqidǝ turuⱪluⱪmu, Muⱪǝddǝs Roⱨniǌ xadliⱪi bilǝn sɵz-
kalamni ⱪobul ⱪilip, bizni, xundaⱪla Rǝbniǌ Ɵzini ülgǝ ⱪilip ǝgǝxtiǌlar,7

 7 xuniǌ bilǝn silǝr 
Makedoniyǝ wǝ Ahaya ɵlkiliridiki barliⱪ etiⱪadqilarƣa ülgǝ bolup qiⱪtiǌlar;8 qünki Rǝbniǌ 
sɵz-kalami silǝrdin pǝⱪǝt Makedoniyǝ wǝ Ahayaƣila yaǌrap ⱪalmastin, bǝlki ⱨǝmmǝ yǝrgǝ 
Hudaƣa baƣlanƣan etiⱪadiǌlar toƣruluⱪ ⱨǝmmǝ yǝrgǝ hǝwǝr tarⱪiliptu; nǝtijidǝ, bizniǌ xu 
yǝrlǝrdǝ hux hǝwǝr toƣruluⱪ ⱨeqnemǝ deyiximizniǌ ⱨajiti ⱪalmidi.8

9-10 Qünki biz barƣanliki 
jaydiki kixilǝr silǝrniǌ bizni ⱪandaⱪ ⱪarxi alƣanliⱪiǌlarni, silǝrniǌ butlardin ⱪandaⱪ waz 
keqip tirik wǝ ⱨǝⱪiⱪiy Hudaniǌ hizmitidǝ boluxⱪa, xundaⱪla Uniǌ Oƣliniǌ, yǝni U ɵlümdin 
tirildürgǝn, kǝlgüsidǝ kelidiƣan ƣǝzǝptin bizni ⱪutⱪuzƣuqi Əysaniǌ ǝrxtin kelixini kütüxkǝ 
Hudaƣa baⱪⱪanliⱪiǌlarni bayan ⱪilixidu.910

Pawlusniǌ Tesalonikadiki hizmiti

2 1 Qünki, i ⱪerindaxlar, bizniǌ araǌlarƣa kirginimiz toƣruluⱪ bilisilǝrki, u bikarƣa 
kǝtmidi.11  2 Silǝrgǝ yǝnǝ xumu mǝlumki, gǝrqǝ ilgiri Filippi xǝⱨiridǝ ⱪiyin-ⱪistaⱪ wǝ harliⱪⱪa 

uqriƣan bolsaⱪmu, zor ⱪattiⱪ ⱪarxiliⱪⱪa ⱪarimay Hudaniǌ hux hǝwirini silǝrgǝ yǝtküzüxkǝ 

1:1 «Tesalonika xǝⱨiridiki jamaǝtkǝ salam» — «Tesalonika» degǝn xǝⱨǝr ⱨazirⱪi Gretsiyǝ (Makedoniyǝ) ⱨazirⱪi ismi 
«Salonika». Kona zamanda «Tesalonika» dǝp atalƣan. 
1:1 Rim. 1:7; Əf. 1:2; 1Pet. 1:2.  
1:2 Əf. 1:16; Fil. 1:3; Kol. 1:3; 2Tes. 1:3.  
1:3 «etiⱪadiǌlardin bolƣan ǝmǝlliriǌlar...» — grek tilida «etiⱪadiǌlardin bolƣan ǝmiliǌ...».
–Yⱨ. 6:29.  
1:3 Yⱨ. 6:29
1:5 1Kor. 2:4; 4:20; 1Tes. 2:1.  
1:6 1Kor. 4:16; 11:1; Fil. 3:17; 2Tes. 3:9.  
1:8 «qünki Rǝbniǌ sɵz-kalami silǝrdin pǝⱪǝt Makedoniyǝ wǝ Ahayaƣila yaǌrap ⱪalmastin, bǝlki ⱨǝmmǝ yǝrgǝ Hudaƣa 
baƣlanƣan etiⱪadiǌlar toƣruluⱪ ⱨǝmmǝ yǝrgǝ hǝwǝr tarⱪiliptu; nǝtijidǝ, bizniǌ xu yǝrlǝrdǝ hux hǝwǝr toƣruluⱪ 
ⱨeqnemǝ deyiximizniǌ ⱨajiti ⱪalmidi. » — demǝk, Pawlus wǝ hizmǝtdaxliri ⱪaysi yǝrlǝrgǝ barmisun, xu yǝrdiki kixilǝr 
alliⱪaqan Tesalonikadikilǝrniǌ Hudaƣa bolƣan etiⱪadidin hǝwǝr tapⱪan, xundaⱪla ɵzlirimu hux hǝwǝrdin hǝwǝrdar 
bolƣan.
1:9-10 «qünki biz barƣanliki jaydiki kixilǝr silǝrniǌ bizni ⱪandaⱪ ⱪarxi alƣanliⱪiǌlarni... bayan ⱪilixidu» — grek tilida: 
«qünki biz barƣanliki jaydiki kixilǝr bizniǌ silǝrniǌ araǌlarƣa kiriximizniǌ ⱪandaⱪ ikǝnlikini... bayan ⱪilixidu».
1:9-10 Ros. 1:11; Fil. 3:20; 2Tes. 1:10; Wǝⱨ. 1:7.  
2:1 1Tes. 1:5, 9.  

Hudayimizniǌ mǝdǝt berixi bilǝn yürǝklik bolduⱪ.1213

 3 Qünki bizniǌ ɵtünüx-jekilǝxlirimizdǝ 
ⱨeqⱪandaⱪ aldamqiliⱪ, napak niyǝt yaki ⱨiyligǝrlik yoⱪtur.4 Əksiqǝ, biz Huda tǝripidin 
hux hǝwǝrniǌ amanǝt ⱪilinixⱪa layiⱪ kɵrülgǝn adǝmlǝr süpitidǝ biz xuniǌƣa munasip 
ⱨalda adǝmlǝrni ǝmǝs, bǝlki ⱪǝlbimizni siniƣuqi Hudani hursǝn ⱪilix üqün hux hǝwǝrni 
jakarlaymiz.14

 5 Qünki silǝr bilgǝndǝk biz ⱨeqⱪaysi waⱪitta araǌlarƣa huxamǝtqilik bilǝn wǝ 
yaki tamahorluⱪⱪa niⱪab taⱪap kǝlmiduⱪ — (bu ixta Huda bizgǝ guwaⱨqidur) —15

 6 gǝrqǝ biz 
Mǝsiⱨniǌ rosulliriniǌ süpitidǝ tǝlǝp yükliyǝlǝydiƣan bolsaⱪmu, mǝyli silǝr boluǌlar yaki 
baxⱪilar bolsun, ⱨeqbir insandin birǝr izzǝt-xɵⱨrǝt izdigǝn ǝmǝs iduⱪ.16

 7 Əksiqǝ biz araǌlarda 
huddi bala imitidiƣan ana ɵz bowaⱪlirini kɵyünüp asriƣandǝk silǝrgǝ mulayim muamilidǝ 
bolduⱪ.8 Xu qaƣda, silǝrgǝ xundaⱪ tǝlpüngǝniduⱪ, silǝrgǝ pǝⱪǝt Hudaniǌ hux hǝwǝrini 
tapxuruxnila ǝmǝs, ⱨǝtta ɵz jenimizni tapxuruxⱪimu razimiz; qünki silǝr bizgǝ intayin ⱪǝdirlik 
idiǌlar.9 Qünki, i ⱪerindaxlar, bizniǌ ⱪandaⱪ japaliⱪ ǝmgǝk ⱪilƣinimiz esiǌlarda bardur; 
ⱨeqⱪaysiǌlarƣa eƣirimizni salmasliⱪ üqün keqǝ-kündüzlǝp meⱨnǝt ⱪilduⱪ, Hudaniǌ hux 
hǝwirini silǝrgǝ yǝtküzduⱪ.17

 10 Etiⱪadqilardin bolƣan silǝrniǌ araǌlardiki ǝmǝliyǝtlirimizniǌ 
ⱪandaⱪ ihlasmǝn, ⱨǝⱪⱪaniy wǝ ǝyibsiz ikǝnlikigǝ ɵzüǌlar wǝ Hudaniǌ Ɵzimu guwaⱨqidur. 11-

12 Wǝ yǝnǝ silǝr bilginiǌlardǝk, atiniǌ ɵz pǝrzǝntlirigǝ nǝsiⱨǝt bǝrginidǝk biz ⱨǝrbiriǌlarƣa 
xundaⱪ jekilǝp, riƣbǝt-tǝsǝlli berip, silǝrni ɵz padixaⱨliⱪiƣa wǝ xan-xǝripigǝ qaⱪiriwatⱪan 
Hudaƣa layiⱪ ⱨalda meǌixⱪa dǝwǝt ⱪilduⱪ.18

13 Hudaƣa yǝnǝ xu sǝwǝbtin tohtawsiz tǝxǝkkür eytimizki, silǝrniǌ bizdin aǌliƣan Hudaniǌ 
sɵz-kalamiƣa ⱪulaⱪ salƣiniǌlarda, uni insanlardin kǝlgǝn sɵz süpitidǝ ǝmǝs, bǝlki uniǌ 
ǝmǝliy süpitidǝ, yǝni Hudadin kǝlgǝn sɵz-kalam dǝp uni ⱪobul ⱪildiǌlar; u sɵz-kalam ⱨazir 
ixǝngüqi silǝrdǝ ixlimǝktǝ. 14 Qünki silǝr, i ⱪerindaxlar, Yǝⱨudiyǝ ɵlkisidiki Mǝsiⱨ Əysada bolƣan 
jamaǝtlǝrdin ülgǝ aldiǌlar; ular xu yǝrdǝ Yǝⱨudiylar tǝripidin ⱪandaⱪ harliⱪlarƣa uqriƣan bolsa, 
silǝrmu ɵz yurtdaxliriǌlar tǝripidin ohxax harliⱪlarƣa uqridiǌlar.19

 15 Ular, yǝni xu Yǝⱨudiylar, 
ǝslidǝ Rǝb Əysani wǝ pǝyƣǝmbǝrlǝrni ɵltürgǝn wǝ biznimu ziyankǝxlik ⱪilip ⱪoƣliwǝtkǝnidi. 
Ular Hudani narazi ⱪilip, wǝ ⱨǝmmǝ insan bilǝn ⱪerixip,2021

 16 «yat ǝlliklǝr»niǌ nijatliⱪⱪa erixixi 
üqün ularƣa sɵzliximizgǝ tosⱪunluⱪ ⱪiliwatidu. Xuniǌ bilǝn ular gunaⱨlirini üzlüksiz qekigǝ 
yǝtküzmǝktǝ; lekin ƣǝzǝp ularniǌ bexiƣa toluⱪi bilǝn qüxürülüx aldida turidu.22

Pawlusniǌ ǝnsirǝxliri
17 Lekin biz, i ⱪerindaxlar, amalsiz silǝrdin intayin ⱪisⱪa waⱪit judalaxⱪan bolsaⱪmu (tǝndǝ bol-
simu, ⱪǝlbdǝ ǝmǝs), silǝr bilǝn yǝnǝ didar kɵrüxüxkǝ ⱪǝwǝtla intizarliⱪimizdin yeniǌlarƣa 
berixⱪa tehimu bǝk intilduⱪ! 18 Xuniǌdǝk yeniǌlarƣa barƣumiz bar idi — ǝmǝliyǝttǝ mǝnki 

2:2 «zor ⱪattiⱪ ⱪarxiliⱪⱪa ⱪarimay Hudaniǌ hux hǝwirini silǝrgǝ yǝtküzüxkǝ ... yürǝklik bolduⱪ» — «Hudaniǌ hux 
hǝwiri» bolsa Huda Ɵzi ǝwǝtkǝn, xundaⱪla Ɵzi toƣruluⱪ hux hǝwǝrdur.
2:2 Ros. 16:22; 17:2.  
2:4 Gal. 1:10.  
2:5 Rim. 1:9; 9:1; 2Kor. 1:23; 11:31; Gal. 1:20; Fil. 1:8; 1Tim. 5:21; 2Tim. 4:1.  
2:6 1Kor. 9:3; 2Tes. 3:9.  
2:9 Ros. 18:3; 20:34; 1Kor. 4:12; 2Kor. 11:9; 12:13; 2Tes. 3:8.  
2:11-12 Yar. 17:1; 1Kor. 7:20; Əf. 4:1; Fil. 1:27; Kol. 1:10.  
2:14 Ros. 17:5,13.  
2:15 «Ular, yǝni xu Yǝⱨudiylar, ǝslidǝ Rǝb Əysani wǝ pǝyƣǝmbǝrlǝrni ɵltürgǝn...» — «Yǝⱨudiy pǝyƣǝmbǝrlǝrni... ɵltürgǝn» 
— Tǝwrattiki kɵp pǝyƣǝmbǝrlǝr yurtdaxliri tǝripidin ɵltürülgǝn; ǝǌ ahirⱪi ɵltürülgini bolsa Rǝb Əysani tonuxturƣuqi 
pǝyƣǝmbǝr Yǝⱨya idi.        «...wǝ biznimu ziyankǝxlik ⱪilip ⱪoƣliwǝtkǝnidi» — «ⱪoƣliwǝtkǝnidi» — Yǝⱨudiylar kɵp 
ixǝngüqilǝrni Yǝⱨudiyǝ ɵlkisidin ⱪoƣliwǝtti («Ros.» 8:1); andin xuniǌdin baxlap Pawlus wǝ baxⱪa rosullarni hux hǝwǝrni 
jakarlaydiƣan jaylardinmu ⱨǝydiwǝtti.
2:15 Mat. 23:37; Luⱪa 13:34; Ros. 7:52.  
2:16 Ros. 17:13.  

Pawlus ⱪayta-ⱪayta tirixip baⱪtim; biraⱪ buniǌƣa Xǝytan tosⱪunluⱪ ⱪildi.2324

 19 Qünki bizniǌ 
istǝk-arzuyimiz, xadliⱪimiz wǝ Rǝbbimiz Əysa ⱪaytip kǝlgǝndǝ pǝhirlinidiƣan tajimiz nemǝ bo-
lidu? Bu dǝl silǝr ɵzüǌlar ǝmǝsmu?25

 20 Qünki silǝr bizniǌ pǝhrimiz, bizniǌ xadliⱪimiz!

3 1 Xuniǌ bilǝn biz silǝrdin hǝwǝrsiz taⱪitimiz taⱪ bolup, ɵzimiz Afina xǝⱨiridǝ yalƣuz 
ⱪelip, 2 aldiǌlarƣa ⱪerindiximiz ⱨǝm Huda yolida Mǝsiⱨniǌ hux hǝwiridǝ boluwatⱪan 

hizmǝtdiximiz Timotiyni silǝrni etiⱪadta mustǝⱨkǝmlǝx-küqǝytix wǝ riƣbǝtlǝndürüx 
üqün ǝwǝtixni ⱪarar ⱪilduⱪ;26

 3 bizniǌ uni ǝwǝtixtiki mǝⱪsitimiz, ⱨeqkimniǌ bexiǌlarƣa 
qüxkǝn muxu zǝhmǝt-ⱪiyinqiliⱪlar sǝwǝbidin etiⱪadta tǝwrinip ⱪalmasliⱪi üqündur. Qünki 
ɵzüǌlar bundaⱪ ixlarƣa uqraxⱪa aldin’ala bekitilgǝn, dǝp bilisilǝr.27

 4 Qünki biz silǝr bilǝn billǝ 
bolƣan waⱪtimizda, silǝrgǝ ⱨǝmmimiz azab-ⱪiyinqiliⱪⱪa uqrimay ⱪalmaymiz dǝp aldin’ala 
eytⱪaniduⱪ. Əmǝliyǝttǝ ⱨazir deginimizdǝk boldi, dǝp bilisilǝr.5 Xu sǝwǝbtin taⱪitim taⱪ bolup, 
etiⱪadiǌlarniǌ zadi ⱪandaⱪ ikǝnlikini bilix üqün, azdurƣuqi silǝrni azdurup bizniǌ silǝrgǝ 
siǌdürgǝn ǝjrimiz bikarƣa kǝttimikin dǝp ǝnsirǝp, Timotiyni yeniǌlarƣa ǝwǝtkǝnidim.28

6 Lekin Timotiy baya yeniǌlardin ⱪaytip kǝlgǝndǝ, etiⱪadiǌlar wǝ meⱨir-muⱨǝbbitiǌlar 
toƣrisida bizgǝ yahxi hǝwǝr elip kelip, silǝrniǌ bizni ⱨǝrdaim seƣinip turƣanliⱪiǌlarni wǝ 
huddi biz silǝr bilǝn didarlixixⱪa tǝlpünginimizdǝk, silǝrniǌmu bizni kɵrgüǌlar kǝlgǝnlikini 
eytti.7 Xuniǌdǝk, ǝy ⱪerindaxlar, beximizƣa qüxkǝn muxundaⱪ barliⱪ azab-oⱪubǝt wǝ 
eƣirqiliⱪ iqidǝ turuwatⱪinimizda silǝrdin, yǝni qiǌ etiⱪadiǌlardin riƣbǝt-tǝsǝlli taptuⱪ; 
8 Qünki Rǝbdǝ qiǌ turƣan bolsaǌlar, biz ɵlmǝy, ⱨayat ⱪalimiz!29

 9 Əmdi silǝr üqün, Hudayi-
miz aldida silǝrniǌ wǝjiǌlardin tolimu xadlanduⱪ, bu zor xadliⱪimizdin silǝr üqün Hudaƣa 
ⱪanqilik dǝrijidǝ tǝxǝkkür eytsaⱪ bolar?! 10 Silǝr bilǝn didar kɵrüxüx wǝ etiⱪadiǌlardiki 
yetǝrsizliklǝrni mukǝmmǝl ⱪilixⱪa muyǝssǝr bolux imkaniyiti üqün, keqǝ-kündüz Hudaƣa zor 
tǝlmürüp yelinmaⱪtimiz.30

11 Əmdi bizniǌ HudaAtimizniǌ Ɵzi ⱨǝm Rǝbbimiz Əysa bizniǌ yolimizni yeniǌlarƣa 
baxliƣay;31  12 ǝmdi meⱨir-muⱨǝbbǝtimiz silǝrgǝ tolƣandǝk, Rǝb silǝrniǌ bir-biriǌlarƣa wǝ 
ⱨǝmmǝ adǝmlǝrgǝ bolƣan meⱨir-muⱨǝbbitiǌlarni axurup, tolup taxturƣay; 13 ⱨǝm xundaⱪ 
bolƣanda, Rǝbbimiz Əysa Ɵziniǌ barliⱪ muⱪǝddǝs bǝndiliri bilǝn billǝ ⱪaytip kǝlgǝndǝ 
ⱪǝlbiǌlar bizniǌ HudaAtimiz aldida pak-muⱪǝddǝsliktǝ nuⱪsansiz boluxⱪa mustǝⱨkǝmlinidu!32

Hudani hursǝn ⱪilidiƣan ⱨayat yoli

4 1 Ahirida, i ⱪerindaxlar, biz Rǝb Əysada turup silǝrdin xuni ɵtünimiz ⱨǝm jekilǝymizki, silǝr 
bizdin Hudani hursǝn ⱪilixⱪa ⱪandaⱪ meǌixiǌlar kerǝklikini tapxuruwalƣiniǌlardǝk 

2:18 «Xuniǌdǝk yeniǌlarƣa barƣumiz bar idi — ǝmǝliyǝttǝ mǝnki Pawlus ⱪayta-ⱪayta tirixip baⱪtim» — «ⱪayta-ⱪayta» 
grek tilida «bir ⱪetim, ikki ⱪetim».
2:18 Rim. 1:13; 15:22.  
2:19 2Kor. 1:14; Fil. 2:16; 4:1.  
3:2 Ros. 16:1; Rim. 16:21; Fil. 2:19.  
3:3 Ros. 14:22; Əf. 3:13; Fil. 1:14; 2Tim. 3:12.  
3:5 «azdurƣuqi silǝrni azdurup bizniǌ silǝrgǝ siǌdürgǝn ǝjrimiz bikarƣa kǝttimikin dǝp ǝnsirǝp,...» — «azdurƣuqi» 
Xǝytan, Iblis.
3:8 «qünki Rǝbdǝ qiǌ turƣan bolsaǌlar, biz ɵlmǝy, ⱨayat ⱪalimiz!» — Pawlus Tesalonikadikilǝrni xunqǝ yahxi kɵrǝttiki, 
mubada ular Rǝbdin tenip kǝtkǝn bolsa, u ɵzimu ɵlǝy dǝp ⱪalatti.
3:10 Rim. 1:10,11; 15:23; 2Tim. 1:4.  
3:11 «Əmdi bizniǌ HudaAtimizniǌ Ɵzi ⱨǝm Rǝbbimiz Əysa bizniǌ yolimizni yeniǌlarƣa baxliƣay» — ⱪiziⱪ bir ix 
xuki, «yolimizni... baxliƣay» degǝn peil grek tilidiki «birlik xǝhs» xǝklididur. Demǝk, Huda'Ata wǝ Rǝb Əysa bir xǝhsdǝk 
ix ⱪilidu.
3:13 1Kor. 1:8; 1Tes. 5:23; 2Tes. 2:17.  

ⱨǝm ⱨazir xu boyiqǝ meǌiwatⱪiniǌlardǝk, xundaⱪ ⱪilixiǌlar tehimu exip taxⱪay.33

 2 Qünki 
silǝr bizniǌ Rǝb Əysa arⱪiliⱪ silǝrgǝ nemǝ ǝmrlǝrni tapiliƣanliⱪimizni bilisilǝr.3 Qünki 
Hudaniǌ iradisi xuki, pak-muⱪǝddǝs ⱪilinix, ⱨǝrⱪandaⱪ buzuⱪqiliⱪtin saⱪlinix,34

4-5 yǝni 
ⱨǝrbiriǌlar Hudani tonumaydiƣan taipilǝrdǝk xǝⱨwaniy ⱨǝwǝslǝrgǝ berilmǝy, bǝlki ⱪandaⱪ 
ⱪilip ɵz tenini baxⱪurup, uni pak-muⱪǝddǝsliktǝ ar-nomus bilǝn saⱪlaxni ɵginiwelixtur.3536

 6 Bu 
jǝⱨǝtlǝrdǝ ⱨeqkim ɵz ⱪerindixiniǌ ⱨǝⱪⱪigǝ qaǌ selip, ɵz payda-mǝnpǝitini ⱪoƣlimisun; 
qünki biz ilgiri silǝrgǝ qüxǝndürüp toluⱪ agaⱨlandurƣinimizdǝk, barliⱪ muxundaⱪ ixlarda Rǝb 
Ɵzi intiⱪam alƣuqidur.7 Qünki Huda bizni napakliⱪⱪa ǝmǝs, bǝlki pak-muⱪǝddǝsliktǝ yaxaxⱪa 
qaⱪirdi.37

 8 Xuniǌ üqün bu ⱨǝⱪiⱪǝtni rǝt ⱪilƣan adǝm, insaniy ⱨoⱪuⱪni ǝmǝs, bǝlki silǝrgǝ 
Muⱪǝddǝs Roⱨini ata ⱪilƣuqi Hudani rǝt ⱪilƣan bolidu.38

9 Əmdi ⱪerindaxliⱪ meⱨir-muⱨǝbbǝtkǝ kǝlsǝk, bu toƣrisida silǝrgǝ yezip olturiximizniǌ 
ⱨajiti yoⱪ. Qünki Huda Ɵzi bir-biriǌlarƣa meⱨir-muⱨǝbbǝt kɵrsitixni ɵgǝtmǝktǝ.39

 10 Qünki 
silǝr pütkül Makedoniyǝ ɵlkisidiki ⱨǝmmǝ ⱪerindaxlarƣa xundaⱪ ⱪiliwatisilǝr; xundaⱪ bol-
simu, i ⱪerindaxlar, xundaⱪ ⱪilixⱪa berilip tehimu exip texixiǌlarni, 11 xundaⱪla biz silǝrgǝ 
tapiliƣinimizdǝk, tinq yürüxni, baxⱪilarniǌ ixliriƣa arilaxmay, ɵz ixiǌlar bilǝn bolup, ikki 
ⱪoluǌlarƣa tayinip yaxaxni nixan ⱪilip intilixiǌlarni ɵtünimiz.40

 12 Mana xundaⱪ ⱪilsaǌlar, 
sirttikilǝr aldida izzǝt-ⱨɵrmǝtkǝ sazawǝr bolup maǌisilǝr wǝ ⱨeqkimniǌ ⱪoliƣa beⱪinip 
ⱪalmaysilǝr.41

Əysa Mǝsiⱨniǌ ⱪayta kelixi
13 Lekin, ǝy ⱪerindaxlar, ümidsizlik iqidǝ yaxawatⱪan baxⱪa ⱨǝmmisidǝk, araǌlardiki 
ɵlümdǝ uhlap ⱪalƣanlarƣa ⱪayƣurup ⱨǝsrǝt qǝkmǝslikiǌlar üqün ularniǌ ⱨali 
toƣruluⱪ hǝwǝrsiz ⱪelixiǌlarni halimaymiz.4243

 14 Qünki biz Əysaniǌ ɵlüp tirilgǝnlikigǝ 
ixǝngǝnikǝnmiz, Əysa ⱪayta kǝlginidǝ, ɵlümdǝ Uniǌda uhlap ⱪalƣanlarni Huda Uniǌ bilǝn 
billǝ elip kelidiƣanliⱪiƣa ixinimiz. 15 Qünki rǝbniǌ sɵz-kalami boyiqǝ silǝrgǝ xuni eyti-
mizki, Rǝb ⱪayta kǝlgüqǝ tirik ⱪalƣan bizlǝr uniǌ aldiƣa qiⱪiximiz jǝzmǝn ɵlümdǝ uhlap 
ⱪalƣanlarniǌkidin awwal bolmaydu;4445  16 Qünki Rǝb ⱪattiⱪ bir nǝrǝ tartip, bax pǝrixtiniǌ 
awazi wǝ Hudaniǌ kanay sadasi iqidǝ asmandin qüxidu wǝ Mǝsiⱨdǝ bolup ɵlgǝnlǝr awwal 
tirilidu;46  17 andin tirik ⱪalƣan bizlǝr ular bilǝn birgǝ Rǝb bilǝn ⱨawada kɵrüxüx üqün, bulut-

4:1 Fil. 1:27; 1Tes. 2:12.  
4:3 Rim. 12:2; Əf. 5:27; Fil. 4:8.  
4:4-5 «.... bǝlki ⱪandaⱪ ⱪilip ɵz tenini baxⱪurup, uni pak-muⱪǝddǝsliktǝ ar-nomus bilǝn saⱪlaxni ɵginiwelixtur» — grek 
tilida «ɵz teni» «ɵz qinisi» degǝn bilǝn ipadilinidu. Xuǌa jümliniǌ ǝǌ ahirⱪi bɵlikini «Hudaniǌ iradisi... ɵz jora-
ⱨǝmraⱨini tepip, pak-muⱪǝddǝslik wǝ ar-nomusluⱪta ⱨayat ɵtküzüxni ɵginiwelixtur» yaki «ɵz pak-muⱪǝddǝslik wǝ ar-
nomusluⱪiǌlarni saⱪlap, ɵz jora-ⱨǝmraⱨiǌlar bilǝn yaxaxni ɵginiwelixtur» dǝpmu qüxinixkǝ bolidu. Qoǌ imkaniyǝt 
barki, rosul tǝrjimimizdikidǝk xundaⱪla bu ikki mǝninimu bildürmǝkqi bolƣan. Hudaniǌ bekitkini bilǝn nikaⱨlanƣan 
ǝr-ayal bǝribir «bir tǝn»dur.
4:4-5 1Kor. 15:34; Əf. 4:18.  
4:7 Yⱨ. 17:19; 1Kor. 1:2.  
4:8 Luⱪa 10:16; 1Kor. 7:40.  
4:9 Law. 19:18; Mat. 22:39; Yⱨ. 13:34; 15:12; Əf. 5:2; 1Pet. 4:8; 1Yuⱨa. 3:23; 4:21. 
4:11 Ros. 20:34; Əf. 4:28; 2Tes. 3:7,12.  
4:12 «Mana xundaⱪ ⱪilsaǌlar, sirttikilǝr aldida izzǝt-ⱨɵrmǝtkǝ sazawǝr bolup maǌisilǝr wǝ ⱨeqkimniǌ ⱪoliƣa beⱪinip 
ⱪalmaysilǝr» — «sirttikilǝr» etiⱪadsizlar, jamaǝttin sirtta turƣanlarni kɵrsitidu.
4:13 «silǝrniǌ ... ularniǌ ⱨali toƣruluⱪ hǝwǝrsiz ⱪelixiǌlarni halimaymiz» — «silǝrniǌ... hǝwǝrsiz ⱪelixiǌlarni 
halimaymiz» degǝn bu ibarǝ adǝttǝ Rim imperatori yarliⱪ qüxürgǝndǝ ixlitidiƣan ibarǝ idi. Rosul ǝmdi keyinki gepini 
«alǝm imperatori Əysa Mǝsiⱨ»din kǝlgǝn dǝp puratmaⱪqi ohxaydu.
4:13 Law. 19:28; Ⱪan. 14:1; 2Sam. 12:20-23. 
4:15 «Rǝb ⱪayta kǝlgüqǝ tirik ⱪalƣan bizlǝr uniǌ aldiƣa qiⱪiximiz jǝzmǝn ɵlümdǝ uhlap ⱪalƣanlarniǌkidin awwal 
bolmaydu» — «qiⱪiximiz» degǝn sɵz «asmanƣa kɵtürülüximiz»ni kɵtüridu. Keyinki ayǝtlǝrni kɵrüǌ.
4:15 1Kor. 15:22,51.  
4:16 Mat. 24:31; 1Kor. 15:52; 2Tes. 1:7.  

lar arisiƣa elinip kɵtürülimiz; xuniǌ bilǝn biz Rǝb bilǝn mǝǌgü birgǝ bolimiz.47

 18 Xuǌa, 
bir-biriǌlarƣa bu sɵzlǝr bilǝn riƣbǝt-tǝsǝlli beriǌlar.  

Rǝbniǌ künini kütüwelix

5 1 Lekin i ⱪerindaxlar, silǝrgǝ xu ixlarniǌ waⱪitliri wǝ zamanliri toƣrisida yeziximniǌ ⱨajiti 
yoⱪ.2 Qünki ɵzüǌlar obdan bilisilǝr, Rǝbniǌ küni huddi keqidǝ kirgǝn oƣriniǌ kelixigǝ 

ohxax tuyuⱪsiz kelidu.48

 3 Əmdi kixilǝr «Dunya tinq-aman boluwatidu» dǝp turƣanda, huddi 
ⱨamilidar ayalniǌ tolƣiⱪi uxtumtut tutⱪinidǝk, ⱨalakǝt ularniǌ bexiƣa tuyuⱪsiz qüxidu; 
xuniǌ bilǝn ular uniǌdin ⱪeqip ⱪutulalmaydu.49

 4 Lekin silǝr, i ⱪerindaxlar, ⱪaraǌƣuluⱪta 
turƣuqilar ǝmǝssilǝr; xuniǌ bilǝn u kün silǝrni oƣridǝk qɵqütüp kǝlmǝydu.50

 5 Qünki silǝr 
ⱨǝmmiǌlar yoruⱪluⱪniǌ pǝrzǝntliri, kündüzniǌ pǝrzǝntliridursilǝr; biz keqigǝ tǝwǝ yaki 
ⱪaraǌƣuluⱪⱪa mǝnsup ǝmǝsmiz.51

6 Xuniǌ üqün baxⱪa ⱨǝmmisidǝk uhlimayli, bǝlki sǝgǝk wǝ salmaⱪ bolayli.52

 7 Qünki 
uhlaydiƣanlar keqisi uhlaydu, mǝst bolidiƣanlarmu keqisi mǝst bolidu.8 Biraⱪ ɵzimiz kündüzgǝ 
mǝnsup bolƣandin keyin, salmaⱪ bolayli, kɵkrikimizgǝ etiⱪad wǝ meⱨir-muⱨǝbbǝtni sawut 
ⱪilip, beximizƣa nijatⱪa baƣlanƣan ümidni dubulƣa ⱪilip kiyiwalayli;5354

 9 qünki Huda bizni Ɵz 
ƣǝzipigǝ uqritix üqün ǝmǝs, bǝlki Rǝbbimiz Əysa Mǝsiⱨ arⱪiliⱪ nijatⱪa erixtürüx üqün tal-
lap bekitkǝn. 10 U biz üqün ɵldi — mǝⱪsiti, ⱨayat ⱪelip oyƣaⱪ tursaⱪmu yaki ɵlümdǝ uhliƣan 
bolsaⱪmu, bizniǌ Uniǌ bilǝn billǝ ⱨayatta boluximiz üqündur.5556

11 Xuniǌ üqün, ⱨazir ⱪiliwatⱪiniǌlarƣa ohxax, bir-biriǌlarni dawamliⱪ riƣbǝtlǝndürüp, bir-
biriǌlarniǌ etiⱪadini ⱪuruǌlar.

Ahirⱪi tǝlim wǝ salamlar
12 Əmdi i ⱪerindaxlar, araǌlarda japaliⱪ ixlǝwatⱪan wǝ Rǝbdǝ silǝrgǝ yetǝkqilik ⱪilip, 
nǝsiⱨǝt beriwatⱪanlarni ⱪǝdirlixiǌlarni ɵtünimiz.57

 13 Bu hizmǝtliri üqün ularni qoǌⱪur 
ⱨɵrmǝt wǝ meⱨir-muⱨǝbbǝt bilǝn ⱪǝdirlǝǌlar. Bir-biriǌlar bilǝn inaⱪ ɵtüǌlar.58

 14 Əmma, i 
ⱪerindaxlar, silǝrdin xunimu ɵtünimizki, tǝrtipsiz yürgǝnlǝrgǝ nǝsiⱨǝt beriǌlar, yürǝksizlǝrni 
riƣbǝtlǝndürüǌlar, ajizlarƣa yar-yɵlǝk boluǌlar wǝ ⱨǝmmǝ adǝmgǝ sǝwriqan boluǌlar.59

 

15 Ⱨeqⱪaysiǌlar yamanliⱪⱪa yamanliⱪ ⱪilmasliⱪⱪa kɵǌül bɵlüǌlar, bir-biriǌlarƣa wǝ barliⱪ 
kixilǝrgǝ ⱨǝmixǝ yahxiliⱪ ⱪilixⱪa intiliǌlar.60

4:17 «andin tirik ⱪalƣan bizlǝr ular bilǝn birgǝ Rǝb bilǝn ⱨawada kɵrüxüx üqün, bulutlar arisiƣa elinip kɵtürülimiz; 
xuniǌ bilǝn biz Rǝb bilǝn mǝǌgü birgǝ bolimiz» — bu wǝⱪǝlǝr toƣruluⱪ «Kolossiliklǝrgǝ»diki (3:3 toƣruluⱪ) «ⱪoxumqǝ 
sɵz»imizni kɵrüǌ.
5:2 Mat. 24:43; 2Pet. 3:10; Wǝⱨ. 3:3; 16:15.  
5:3 2Tes. 1:9.  
5:4 Əf. 5:8.  
5:5 Luⱪa 16:8; Rim. 13:12; Əf. 5:8.  
5:6 Luⱪa 21:36; Rim. 13:11,13; 1Kor. 15:34; Əf. 5:14.  
5:8 «... salmaⱪ bolayli, kɵkrikimizgǝ etiⱪad wǝ meⱨir-muⱨǝbbǝtni sawut ⱪilip, beximizƣa nijatⱪa baƣlanƣan ümidni 
dubulƣa ⱪilip kiyiwalayli» — «Yǝx.» 59:17ni kɵrüǌ. Grek tilida: «mǝydimizgǝ etiⱪad wǝ muⱨǝbbǝtniǌ sawutini, 
beximizƣa nijatniǌ ümidini dubulƣisini kiyiwalayli».
5:8 Yǝx. 59:17; Əf. 6:14.  
5:10 «bizniǌ Uniǌ bilǝn billǝ ⱨayatta boluximiz üqün» — demǝk, Uniǌ dunyaƣa ⱪaytip kelixidǝ tirilip turiximiz üqün.
5:10 Rim. 14:7; 2Kor. 5:15; Gal. 2:20; 1Pet. 4:2.  
5:12 Rim. 15:27; 1Kor. 9:11; 16:18; Gal. 6:6; Fil. 2:29; 1Tim. 5:17; Ibr. 13:7,17.  
5:13 «... Bu hizmǝtliri üqün ularni qoǌⱪur ⱨɵrmǝt wǝ meⱨir-muⱨǝbbǝt bilǝn ⱪǝdirlǝǌlar. Bir-biriǌlar bilǝn inaⱪ 
ɵtüǌlar» — muxundaⱪ etiⱪadqilar jamaǝttǝ mǝydanƣa kǝlsǝ, keyinqǝ ularni jamaǝttiki «aⱪsaⱪal» yaki «yetǝkqi» dǝp 
bekitixkǝ toƣra kelidu. Pawlus Tesalonikadiki jamaǝttǝ tehi aⱪsaⱪallarni bekitmigǝnidi.
5:14 «... ajizlarƣa yar-yɵlǝk boluǌlar» — «ajizlar» bǝlkim roⱨiy ⱨǝm jismaniy tǝrǝplǝrdǝ bolƣan ajizlarni kɵrsitidu.
5:15 Law. 19:18; Pǝnd. 20:22; 24:29; Mat. 5:39; Rim. 12:17; 1Kor. 6:7; 1Pet. 3:9.  

16 Ⱨǝrdaim xadliniǌlar.61

 17 Tohtimay dua ⱪiliǌlar.62

 18 Ⱨǝrⱪandaⱪ ixta tǝxǝkkür eytiǌlar. Qünki 
mana bular Hudaniǌ Mǝsiⱨ Əysada silǝrgǝ ⱪaratⱪan iradisidur.63

 19 Roⱨniǌ otini ɵqürmǝǌlar.6465

 

20 Araǌlarda pǝyƣǝmbǝrlǝrqǝ yǝtküzülgǝn bexarǝtlik sɵzlǝrni kǝmsitmǝǌlar;66

 21 ⱨǝmmǝ gǝpni 
tǝkxürüp ispatlap kɵrüǌlar; durus bolsa uni qiǌ tutup ⱪoldin bǝrmǝǌlar.67

 22 Yamanliⱪniǌ 
ⱨǝrⱪandaⱪ xǝklidin ɵzüǌlarni yiraⱪ tutuǌlar.6869

23 Hatirjǝmlikniǌ Igisi bolƣan Huda Ɵzi silǝrni ɵzül-kesil pak-muⱪǝddǝs ⱪilƣay, Rǝbbimiz 
Əysa Mǝsiⱨ ⱪayta kǝlgüqǝ pütkül roⱨiǌlar, jeniǌlar wǝ teniǌlarni ǝyibsiz saⱪliƣay.7071

 24 Silǝrni 
Qaⱪirƣuqi bolsa sadiⱪ-wapadur, U uni jǝzmǝn ada ⱪilmay ⱪalmaydu.7273

 25 Ⱪerindaxlar, biz üqün 
dua ⱪiliǌlar. 26 Ⱨǝmmǝ ⱪerindaxlar bilǝn pak sɵyüxlǝr bilǝn salamlixiǌlar.74

 27 Mǝn Rǝbdǝ 
silǝrgǝ xuni jiddiy tapilaymǝnki, bu hǝtni xu yǝrdiki ⱨǝmmǝ muⱪǝddǝs ⱪerindaxlarƣa oⱪup 
beriǌlar! 28 Rǝbbimiz Əysa Mǝsiⱨniǌ meⱨir-xǝpⱪiti silǝrgǝ yar bolƣay!

5:16 Mat. 5:12; Luⱪa 10:20; Rim. 12:12; Fil. 4:4.  
5:17 Luⱪa 18:1; Rim. 12:12; Kol. 4:2.  
5:18 Əf. 5:20.  
5:19 «Roⱨniǌ otini ɵqürmǝǌlar» — grek tilida «Roⱨni ɵqürmǝǌlar». «Roⱨ» Muⱪǝddǝs Roⱨ, ǝlwǝttǝ. «Muⱪǝddǝs 
Roⱨniǌ oti» ixǝngǝn adǝmniǌ ⱪǝlbidǝ yahxiliⱪ ⱪilixⱪa yaki bolupmu mǝlum bir roⱨiy iltipatni bildürüxkǝ küqlük ilⱨam 
pǝyda ⱪilƣan bolsa uni «ɵqürüx»kǝ bolmaydu. Muxu sɵzlǝr bǝlkim bexarǝt berix yaki baxⱪa mɵjizilik iltipatlarni kɵzdǝ 
tutidu; keyinki ayǝt bilǝn munaswiti bar.
5:19 1Kor. 14:30.  
5:20 «Araǌlarda pǝyƣǝmbǝrlǝrqǝ yǝtküzülgǝn bexarǝtlik sɵzlǝrni kǝmsitmǝǌlar» — grek tilida «pǝyƣǝmbǝrlik sɵzlǝr». 
«Roⱨiy iltipatlar» toƣruluⱪ «Korintliⱪlarƣa (1)»diki «ⱪoxumqǝ sɵz»imizni kɵrüǌ.
5:21 1Yuⱨa. 4:1.  
5:22 «Yamanliⱪniǌ ⱨǝrⱪandaⱪ xǝklidin ɵzüǌlarni yiraⱪ tutuǌlar» — «yamanliⱪniǌ ⱨǝrⱪandaⱪ xǝkli» yamanliⱪniǌ 
ⱨǝr hilliⱪliⱪini ⱨǝmdǝ yaman ixtǝk kɵrünüp ⱪalidiƣan ɵz iqigǝ alidu. Etiⱪadqilar ⱨǝtta «yaman ixtǝk kɵrünüp ⱪalidiƣan» 
ixtimu bolmasliⱪⱪa kɵǌül bɵlüxigǝ toƣra kelidu.
5:22 Fil. 4:8.  
5:23 «Hatirjǝmlikniǌ Igisi bolƣan Huda» — grek tilida: «Hatirjǝmlikniǌ Hudasi» — demǝk, hatirjǝmlik bǝrgüqi ⱨǝm Ɵzi 
ⱨǝrdaim hatirjǝmliktǝ turƣuqi Hudadur.
5:23 1Kor. 1:8; Fil. 4:9; 1Tes. 3:13.  
5:24 «Silǝrni Qaⱪirƣuqi bolsa sadiⱪ-wapadur, U uni jǝzmǝn ada ⱪilmay ⱪalmaydu» — «silǝrni Qaⱪirƣuqi» — Huda, ǝlwǝttǝ.
5:24 1Kor. 1:9; 10:13; 2Kor. 1:18; 2Tes. 3:3.  
5:26 Rim. 16:16; 1Kor. 16:20; 2Kor. 13:12; 1Pet. 5:14.  

